
શ્રીસરસ્વતીધ્યાનમ્

વાણીં  પૂર્ણનિશાકરોજ્જ્વલમુખીં  કર્પૂરકુન્દપ્રભાં
ચન્દ્રાર્કાઙ્કિતમસ્તકાં નિજકરૈઃ સમ્બિભ્રતીમાદરાત્ ।
વીણામક્ષગુણાં સુધાઢ્યકલશં વિદ્યાં ચ તુઙ્ગસ્તનીં 
દિવ્યૈરાભરણૈર્વિભૂષિતતનું   હંસાધિરૂઢાં ભજે॥ ૧॥
આસીના કમલે કરૈર્જપવટીં પદ્મદ્વયં પુસ્તકં
બિભ્રાણા તરુણેન્દુબદ્ધમકુટા મુક્તેન્દુકુન્દપ્રભા  ।
ભાલોન્મીલિતલોચના કુચભરાક્રાન્તા ભવદ્ભૂતયે ।
ભૂયાદ્વાગધિદેવતા મુનિગણૈરાસેવ્યમાનાઽનિશમ્॥ ૨॥
યા કુન્દેન્દુતુષારહારધવલા  યા શુભ્રવસ્ત્રાવૃતા
યા વીણાવરદણ્ડમણ્ડિતકરા યા શ્વેતપદ્માસના ।
યા બ્રહ્માચ્યુતશઙ્કરપ્રભૃતિભિર્દેવૈસ્સદા પૂજિતા
સા માં પાતુ સરસ્વતી ભગવતી નિશ્શેષજાડ્યાપહા॥ ૩॥
દોર્ભિર્યુક્તા   ચતુર્ભિઃ   સ્ફટિકમણિનિભૈરક્ષમાલાં દધાના
હસ્તેનૈકેન પદ્મં સિતમપિ ચ શુકં પુસ્તકં ચાપરેણ ।
ભાસા કુન્દેન્દુશઙ્ખસ્ફટિકમણિનિભા  ભાસમાનાઽસમાના ।
સા મે વાગ્દેવતેયં નિવસતુ વદને સર્વદા સુપ્રસન્ના॥ ૪॥
સુરાસુરાસેવિતપાદપઙ્કજા કરે વિરાજત્કમનીયપુસ્તકા
વિરિઞ્ચિપત્ની કમલાસનસ્થિતા સરસ્વતી નૃત્યતુ વાચિ મે સદા॥ ૫॥
સરસ્વતી સરસિજકેસરપ્રભા તપસ્વિની સિતકમલાસનપ્રિયા ।
ઘનસ્તની કમલવિલોલલોચના મનસ્વિની ભવતુ વરપ્રસાદિની॥ ૬॥
સરસ્વતિ નમસ્તુભ્યં વરદે કામરૂપિણિ ।
વિદ્યારમ્ભં કરિષ્યામિ સિદ્ધિર્ભવતુ મે સદા॥ ૭॥
શ્રીમચ્ચન્દનચર્ચિતોજ્જ્વલવપુઃ   શુક્લામ્બરા મલ્લિકા-

માલાલાલિતકુન્તલા પ્રવિલસન્મુક્તાવલીશોભના॥
સર્વજ્ઞાનનિધાનપુસ્તકધરા રુદ્રાક્ષમાલાઙ્કિતા ।
વાગ્દેવી વદનામ્બુજે વસતુ મે ત્રૈલોક્યમાતા શુભા॥ ૮॥
॥ શ્રીરસ્તુ॥
ઇતિ શ્રીસરસ્વતીધ્યાનમ્॥

